
239 hitz

Europako erakunde batean lehen aldiz egin da euskaraz 

Jose Maria Muñoa Jaurlaritzako ordezkaria euskaraz aritu zen atzo Eskualdeen Batzordean 

erredakzioa - BILBO 

Europako Batasuneko erakundeen batean atzo lehenengo aldiz erabili ahal izan zen ofizialki euskara. Jose Mari Muñoa Eusko Jaurlaritzako Kanpo Harremenetarako ordezkaria izan zen bide urratzailea, Eskualdeen Batzordean, Bruselan, euskaraz mintzatu zen. «Hunkituta» hitz egin zuen saioaren ostean: «Egun handia da». 

Espainiako hizkuntza koofizialei lekua egiteko asmoaren ondorioz egin zen atzoko urratsa. Euskaraz gain, katalana eta galegoa ere entzun ziren. Pasqual Maragall Kataluniako Generalitateko presidenteak eta Valentziako presidente Francisco Campsek katalanez hitz egin zuten; Emilio Perez Touriño Galiziako Xuntako presidenteak, berriz, galegoz hartu zuen hitza. Juan Jose Ibarretxe Eusko Jaurlaritzako lehendakariak hitzorduari agenda arazoen ondorioz muzin egin behar izan ziola azaldu zuen Jose Mari Muñoak. Gogotsu bete zuen lehendakariaren tokia. Eta urratsaren garrantzia nabarmendu nahi izan zuen: «Lehen aldia izango da eta niretzat oso hunkigarria da Europako Batasuneko erakunde batean euskara ofizialki erabiltzea». Euskararentzat adinako aurrera urratsa izan zen atzoko pausoa Jose Mari Muñoaren ustetan Europako erakundeentzat. 
Euskara erabiltzearen garrantzia 

Euskara erabiliaren erabiliz garatu behar dela nabarmendu zuen Muñoak bere agerraldian: «Herri baten ondare historikoa eta kulturala gordetzeko ez da nahikoa legeak eta araudiak onartzea. Ondare hori egunero erabili behar da». 

Eskualdeen Batzordean euskaraz egitea ahalbidetuko duen erabakia CdR aholku batzorde komunitarioak eta Espainiako Gobernuak hitzartutako akordioaren fruitua da. Europako Batasunean Espainiako enbaxadore jarduten duen Carlos Basterretxek eta CdRko presidente Peter Straubek izenpetu zuten atzo akordioa. 

